
MINIERS DA S-CHARL
Nossa radunanza generala ha gnü lö in sonda, als 8 da gün 2019 aint illa tenda vis-à-vis il Museum. Sco adüna po il president salüdar a raduond 30 persunas. 
La lavur cumüna ha gnü lö sülla miniera cull’intenziun da metter ad ir darcheu l’entrada da la miniera Soncha Barbara. Causa chi nu d’eiran uschè blers agüdonts, nu s’haja pudü far a fin l’entrada l’on 2018. Als 25 da mai 2019 lura s’haja pudü manar a fin quist proget. Alch material chi mancaiva, s’haja portà sü a man. La lavur ha dürà tuotta di. Davo esser tuornà, haja dat üna tschaina i’l restorant Mayor. 

Las excursiuns illas minieras eiran visitadas dret bain. Excursiuns d’aventüra nun haja dat ingünas. Percunter s’haja gnü diversas gruppas d’interess chi han visità il Museum. Quellas portan eir entradas e cumpran suvenirs in nossa butia. Davant il Museum vain nus miss ad ir in lavur cumüna ün indriz per parcar ils velos. Blers velocipedists chi sun in viadi vers S-charl o in Val Müstair han uschè la pussibiltà da far üna pitschna fermada. Eir sch’els nu visiteschan il Museum our da motiv da temp, schi cumpran els alch da mangiar o da baiver aint illa butietta. Uschè vain nus gnü ün pitschen augmaint da visitaduors in nos Museum. 

Davo la radunanza generala ha gnü lö ün referat dad Angelika Abderhalden davart il proget da biosfera. Nos Museum dess dvantar ün lö d’infuormaziun pel Reservat da biosfera. 
Las finanzas da la Società da Miniers as preschaintan bain. 
FUNDAZIUN 

Il quint da la Fundaziun es conguallabel cun quel da l’on avant. Il guadogn es quasi identic cun quel da l’on 2018. Quist s’haja ragiunt cun amortisaziuns plü otas. Tras quai chi s’ha pudü pajar ün quint pendent  per lavuors da l’impraisa da fabrica Zini, s’haja ragiunt daplü liquidità. Il chapital agen es plü o main listess sco l’on avant. 
La Fundaziun prevezza da fabrichar ün stabilimaint annex. Ella ha dat l’incumbenza ad ün architect d’elavurar ün proget cullas localitats bsögnaivlas. Uschè s’haja lös per magazinar las üsaglias chi sun amo adüna aint illa baracca tanter las ruinas, plünavant ün lö per depositar la büschmainta per las excursiuns d’aventüra. Eir la documainta d’administraziun chi s’ha muntada dürant blers ons sto gnir depositada in ün lö public e na privat. Per la Biosfera es natüralmaing eir previss ün lö d’infuormaziun. Il proget vain a cuostair raduond ün mez milliun francs. Ils plans sun gnüts preschantats al cussagl da la Fundaziun. Quels persvadan causa l’architectura simpla e moderna e na tachada directamaing vi dal stabilimaint existent. Eir la protecziun da monumaints ha pudü tour cogniziun dal proget. Ella es eir satisfatta da quist proget. Fin cha tuot es passà tras las instanzas cumpetentas, düraraja amo ün tschert temp. In mincha cas s’haja l’intenziun da far pas a pas. Üna sfida speciala sarà quella da ramassar las finanzas bsögnaivlas. 
L’on 2019 nu vaina gnü ingüns giarsuns. Per l’on chi vain (2020) s’haja previss da manar tras darcheu ün cuors da giarsuns.(Causa Corona esa gnü spostà sül 2020.) 
PERSUNAL ED ORGANS

Il persunal dal Museum ha fat buna lavur chi dess gnir in quist lö arcugnuschüda e ingrazchada fich. Nouv aint illa suprastanza ed illa Fundaziun es gnüda eletta duonna Tina Bott. Ella s’ha lavurad’aint fich bain e fa buna lavur. Per Lüzza Rauch es gnü elet Thomas Arbenz aint illa suprastanza dals Miniers. Il revisur da quint Andri König ha demischiunà. Per el es gnüda eletta duonna Karin Diop. Insembel cun nos revisur fidel, Josef Jenal, fan els la revisiun. A tuot las persunas da noss organs vulessa ingrazchar fich per la buna e conscienziusa lavur. Sperain cha quella possa eir cuntinuar l’on chi vain.
Il president: Peder Rauch

